Čaršijska džamija u Prozoru
Čaršijska džamija nalazi se u glavnoj ulici u Prozoru. Zadužbina je Nuhefendića. Smatra se da je sagrađena 1700. godine. Bila je slična ostalim džamijama i imala je kao i one drvenu munaru. Ali ef. Nuhefendić bio je imam ove džamije do smrti 1910. godine, pa su džamija, mahala oko nje i njen vakuf nosili njegovo ime. Džamija je tokom prošlosti više puta obnavljana. Oko 1930. godine bila je temeljito opravljena i tada joj je srušena drvena munara i za nju sagrađena munara od sedre visoka oko 18 metara. Tokom drugog svjetskog rata Italijanima je služila kao štala i u njoj su držali konje i mazge. Prilikom bombardovanja Prozora 1942. i 1943. godine ispucali su joj zidovi, a munara je srušena iznad šerefe i uništena sva drvenarija u njoj. Temeljito je opravljena 1964. godine i svečano je otvorena 18. septembra 1965. godine. Ova džamija je prostrana oko 10 x 8 metara (enterijer), ima zazidane sofe (trijem) iznad kojih je izgrađen prostran manfil i strop u imitaciji male kupole. Lijep minber od kamena u njoj sagradio je 1969. godine Selim Osmić za dušu mu oca Hadzi Rame Osmića. Temeljito je rekonstruirana 2014. godine.

Mahalska (Hadži Nesuhova) džamija u Prozoru

Mahalska ili Hadži Nesuhova džamija, a spominju se i drugi nazivi za ovu džamiju poput: Fethijja ili Ženska džamija. Nalazi se u gradu Prozor u Mahali. Navodno je prvobitno bila “bogumilska” crkva da bi je preuredio u džamiju neki Hadži Nesuh, u prilog čemu ide i činjenica da se mihrab ove džamije nalazio u lijevom uglu, a ne na sredini pročelnog jugoistočnog zida kao kod ostalih džamija. Nije poznato tko je bio Hadži Nesuh ni kada se desila spomenuta transformacija crkve u džamiju. Pretpostavlja se da se radilo o pobožnom i imućnom čovjeku koji je, prema imenu, još u taj vakat hodočastio Kabu. Prema dostupnim literatunim podatcima džamija se prvi put spominje 1604. godine i to u Opširnom popisu Kliškog sandžaka. Vakufnama, nažalost, nije sačuvana te smo tako ostali uskraćeni za više pojedinosti o vakufu ali i samoj džamiji. Džamija je bila sagrađena od tesanog kamena sa krovom na četiri vode pokrivenim pločom i manjom drvenom munarom visokom oko 6 metara. Unutrašnje dimenzije džamije bile su 7x6 metara. Džamija je bila aktivna sve do pred Drugi svjetski rat, tačnije 1943. godine kada je uvećoj mjeri porušena od strane Italijana koji su od njenog kamena na Musali napravili džamiju. Hadži Nesuhova džamija danas je jedina potkupolna džamija na području MIZ Prozor. Lijep i skladan objekat sastoji se od dvije etaže. U prizemlju su gasulhana, kotlovnica, abdesthana te jedna oveća prostorija koja se može koristiti za mektebsku pouku ili druge slične svrhe. Uz džamiju se nalazi lijepa, vitka munara visoka 18 metara.
Sahat kula

Nedaleko od Čaršijske džamije, u njenom haremu, nalazi se i sahat-kula koja je također zadužbina Nuhefendića i koja je, kao i džamija podignuta 1700. godine. Baza kule je četverougao sa stranicama oko 4 x 4 metra. Visoka je oko 20 metara, a limeni krov je u obliku piramide. Ova sahat-kula nije imala kazaljki (mina) a podne je oglašavano zvonom.

Tokom Drugog svjetskog rata kula je poprilično oštećena. U tako dotrajalom stanju bila je sve do 2008.godine kada je znatno osvježena i obnovljena.

